
ხუმრობა ერთ მოქმედებად
კომედია
მოქმედი პირნი: 					
გრიშა--ასე 35 წლის კაცი. ისეთი გარეგნობის, ბევჯერ რომ ნახავ და არ დაგამახსოვდება.
გრიშას მეუღლე ლიზა--გრიშას პარალელურ კლასელი. ლამაზი, ბავშურ-ქალური, ცოტა ჩაპუტკუნებულიც.
გრიშას სიდედრი ნინა-- ასე 65 წლის ფიზიკურდ ყველაზე დიდი ოჯახში, ტლანქი, ან პირიქით ძალიან პატარა ტანის. მოკლედ ოჯახის წევრებისგან მკვეთრად განსხვავებული. 
სამი ბავშვის ხმა--(ასაკი ასე 7/9/12)
უსაფრთხოების სამსახურის ორი კაცი--საშუალო ასაკი.
უსაფრთხოების სამსახურის ქალი--საშუალო ასაკი.
უსაფრთხოების სამსახურის მუშაკების, უსიტყვო, უსახური მანეკენებიც შეიძლება.
კლასელი კაცები--ასე ოთხი, ხუთი.
კლასელი--ოლიკო.
გრიშას ნაცნობი--კოლია.
მაღალ ჩინოსნები--ერთი ქალი, ორი კაცი. 
ზოგი ეპიზოდში იქნება გაერთიანებული ეკრანი და სცენა.
პროლოგი
გრიშა
გაიცანით ჩემი ოჯხი. მშვიდი და კარგი... ეს ჩვენი პატარა ბინაა, ხედავთ ორი ფანჯარა აქვს, ნათელია, ნახეთ რა მაგიდა! რა სკამები! თუ სავარძელი! რაო არ მოგწონთ? ტელევიზორიც გვაქვს! ბავშვების ოთახიც. ის ქალბატონი ჩემი ცოლია, ლიზა. (ცოლი, ერთ კუთხეში აუთოებს) ეს, ჩემი სიდედრია, ქალბატონი ნინა. (სიდედრი ქსოვს) სიდედრი და მერე რა სიდედრი, ძალიან საქმიანია? ბავშვები, სადილი, პროდუქტი, ქსოვა, კერვა... დიდად ვაფასებ, მაგრამ ოოო... თუ მოიქოქა კრიტიკას არ მაკლებს, მართალია ღარიბები არ გვეთქმის, მაგრამ ისე ვერ ვაცხოვრებ როგორც მის უდიდებულესობას ეკადრება, სხვა უფრო მნიშვნელოვნი პრეტენზიებიც აქვს, ვიცი... უნიტაზების ბიზნესში ვარ... ჩემი სიდედრი „ტუალეტის თასის პრაფესორ“-ს მეძახის... ეჰ! შევეჩვიე, მაკრიტიკოს რამდენიც უნდა... მე მთელი დღე სამსახურში ვარ, ბავშვები სკოლაში და კერძო მასწებთან, ჩემმა ცოლმა იკითხოს, სამსახური ვერ იშოვა და ძირითადად სულ სახლშია, ჩემი გვირილა... 
(გრიშა დაასრულებს თავის მონოლოგს, შედის ოთახში პატარა გაცრეცილ სკამ სავარძელზე ჯდება)
პირველი სურათი
გრიშა
(ბინაში. საღამოა. კომპიუტერიდან თავს ასწევს) ნახე შენ თურმე როგორი ეკონომიკური წინსვლა გვავქვს, ევროპას გავუსწარით... მალე მსოფლიოს შეშურდება ჩვენი... 
ლიზა 
რა წინსვლა
გრიშა
რა და...
ლიზა
კარგი, კარგი... ტყუილად არ დამიწყო ახლა ახსნა, არ მაინტერესებს ეს „შენი“ პოლიტიკა და არც მესმია, ეკონომიკის წარმატებაზე, მე ჩემი მაცივარი მელაპარაკება...
გრიშა
და რაო მერე? მაგალითად დღეს რა გითხრა შენმა მაცივარმა? 
ლიზა 
მაცივარმა? დღეს ბოსტნეულის სუფი მიირთვითო, ბისტნეულისოოოო, ხორცზე კი ნურას უკცრავადო!
                                                                            გრიშა
აუუუუუუ! ისევ შტერი სუფი? 
ნინა
სუფი კი არა წვნიანი... დაიწყო ახლა, ქუხნა, სტოლი, პოლი... ვერ ვასწავლე ამ ხალხს წესიერი ლაპარაკი...
გრიშა
(ეშმაკურად) მოიცა, მოიცა... აბა ის კოტლეტები ვისია მაცივარში?
ლიზა 
ვისი და ბავშვების. შეხედე! გადავმალე და მაინც იპოვნა? (იცინის)  
გრიშა
გასაგებია. ისე კი თავი იმით  ნუ მოგწონს, რომ პოლიტიკა არ გაინტერესებს. ეს რა წესია არ ვიცი?! „არ ვუყურებ, არ მესმის, ვერ ვერკვევი“ დავიჯერო ვერ ხვდები რომ  ბოლოს და ბოლოს ეს „ჩემი“ პოლიტიკა,“ შენს“ მაცივარსაც ეხება? შენ თვითონ აღიარე, რომ პოლიტიკა შენს მაცივარში ძვრება.
ნინა 
დაანებე თავი, ხომ იცი ისედაც ვერ აუთოვებს წესიერად. ეჰ, მაგას წარმოვიდგენდი რომ ჩემს შვილს სუფრების და პერანგების უთოობა მოუწევდა?! შეგნებულად არ ვასწავლე ეს უთოობა. მაგან რომ პოლიტიკა არკვიოს, ნეტა სახლის საქმეს ვინ გააკეთებს?! მარტო მე? ამხელა ოჯახს ერთი ქალი რას აუვალ? შენ ბატონო ვინ რას გაგიბედავს?! დიდი კაცი გვყავხარ ოჯახში. ეკონომისტ-პოლიტიკოს-ტუალეტის თასის პრაფესორი! 
გრიშა
ჰო დამცინეთ, დამცინეთ, სიდედრო? სწორედაც ტუალეტზე დგას ჩვენი პოლიტიკა! ეგ ტუალეტი გვაჭმევს პურს... ჯერაც არაფერი დაუწვია თქვენს ქალიშვილს: შარვალი, პერანგი, მჭადი, კოტლეტი.  ყველა სორტის ნახშირი მაქვს ნაჭამი... (იცინის)
ნინა
ოჰ, ბოდიში ბატონო, შენ ხომ შენს ცხოვრებაში არაფერი შეგშლია?!
გრიშა
მაშინ ხომ მაგარი ბიჭი ვიყავი, მთელი ქუჩა რომ ქაქში ტივტივებდა და ჩემს მეტი კაცი არ გამოჩნდა მშველელი? ყველას თეთრი ხელთათმანები ეცვა, ყველა ჩემს იმედად იყავით. არიქა გრიშა გვიშველეო. ქალბატონო სიდედრო! თქვენც ამაყობდით ჩემით, რა ყოჩაღი სიძე მყავსო! 
ლიზა
დღესაც იხსენებენ მეზობლები, რამხელა ხარჯს გადაგვარჩინაო... (ნაწყენი) რა სხვა ვერაფერი ნახეთ სალაპარაკო? (აალაგებს საუთოოს. მეორე ოთახიდან ისმის  ბავშვების კამათი. ლიზა ოთახიდან გასძახებს) ჰო, დახოცეთ ახლა ერთმანეთი, დახოცეთ. (გრიშას) შენც რა დაგემართა?! გეყიდა სამი კოლოფი ფანქარი ბავშვებისთვის.
გრიშა
შენ, შენი მაცივარი რომ გელპარაკება, ხორცი არაო, მეც, ჩემმა ტუალეტის თასმა მითხრა სამ-სამი არაო! სამი კოლოფი, ფანქარი, სამი ნაყინი, სამი ფუნთუშა, ეკონომიკაში და პოლიტიკაში რომ ვერ გარკვეულხარ, ის ხომ იცი, ერთის ყიდვა რომ უფრო ნაკლები ხარჯია, ვიდრე სამის, ხუთოსანი ხომ იყავი?!
ნინა
დიახაც ხუთოსანი იყო! (კვლავ ისმის ბავშვების ჩხუბი) დახოცეს ერთმანეთი. სადილიც მზად მაქვს და მივხედავ იმ გადარეულებს. (თავისთვის) ვერ ხვდებიან რომ ამდენის თავი აღარ მაქვს. (გადის ბავშვებთან)                                                                 
გრიშა       
უფ, როგორც იქნა გაბრძანდა! მიხედოს შვილიშვილებს, ახალოს კედელს თავი. მაინც მაგის განებივრებული და გაფუჭებულები არიან... 
ლიზა
კარგი რაა, „თავი ახალოს!“ როგორ ლაპარაკობ დედაზე? აბა მე რომ დედაშენზე ვთქვა ასე?
გრიშა
თქვი რაა, რა  მენაღვლება, საფლავში მაინც ვერ გაიგონებს. ბოდიში, ბოდიში, ქალბატონო, (მოეფერება ცოლს) ყვლაფერი კარგად იქნება, აი ნახავ,  მანქანაც გვეყოლება, წესიერ ბინასაც მოვესწრებით და ავეჯსაც.
ლიზა
აბა რაა, „ტუალეტის თასმა“ ხომ უნდა გვახეიროს როდესმე. (გადის ბვშვებთან)
მეორე სურათი
გრიშა- (გიშას სამსახური. გრიშა უნიტაზებს აწესრიგებს. მერე ჩამოჯდება უნიტაზზე და ამოიღებს საუზმეს. გახსნის, ათვალიერებს, კმაყოფილია) შეხედე კოტლეტიც ჩაუდია... ვუყვარვარ ჩემს გვირილას, ვუყვარვარ!... (შემოდის მყიდველი, ათვალიერებს უნიტაზებს, მერე გრიშას აკვირდება)
კოლია
გრიშა?! შენ გრიშიკო არ ხარ? სანაპიროს კომუნალურიდან?
გრიშა
მეე? სანაპიროდან? კი, კი, სანაპიროდან, სტუდენტობის დროს რომ ვქირაობდით ბიჭები.
კოლია
ჰოდა მე არ გახსოვარ? ვერ მიცანი? კოლია ვარ!
                                                                          გრიშა
ახლა გამახსენდი. დომინოს რომ სულ მიგებდი... გიცანი რომელია?! რამდენჯერ გამილახიხარ ჩემს ოცნებებში...
კოლია
(იცინის) გასალახი ვიყავი აბა რა! გასალახი... გატყუებდით და ისე გიგებდით. ახლა შენც არ მომატყუო და კარგი უნიტაზი შემირჩიე.      
გრიშა
ოოოო!!! აი! ახლა ჩემს ხელში ხარ. მიდი, მიდი დაათვალიერე, რაც სუკეთესო გვაქვს, აი აქ გვაქვს. (გრიშა საჭმელს გვერდზე  გადადებს, კოლია კი ისევ გრიშას აკვირდება)
კოლია 
შენ რაღაც სხვანაირად გამოიყურები, შესუქებულხარ, დაკაცება მოგიხდა კიდეც. 
გრიშა
მადლობა, ჰო, ასაკი ალბათ მომიხდა!
კოლია 
იცი?! „იმას“ მაგონებ. (იცინის) ხომ ხვდები ვიზეც გეუბნები?
გრიშა
 გაგონებ? ვიზე მეუბნები? წარმოდგენა არა მაქვს!
კოლია 
როგორ, არავინ არ გითხრა? მართლა? აი თმა ასე რომ გადაიწიო და ცოტა სქელი წარბები... ზედგამოჭრილი „ის“ ხარ. 
					გრიშა
რა ის? ვინ ის? მიდი კაცო უნიტაზები აირჩიე... როგორი გინდა?
კოლია
მაშინ არ გამიბრაზდე იცოდე (ყურში უჩურჩულებს).
                                                                      გრიშა
ოჰ! ღმერთო დამიფარე! კარგი რაა, რას სულელობ, გეჩვენება. იცოდე ეს არსად არ თქვა.
კოლია 
რა მეჩვენება. აშკარად გავხარ. რაც მეტად გაკვირდები უფრო ვხედავ მსგავსებას. ნუთუ არავის უთქვავს? (იცინის გულიანად) ბიჭო! იქნებ რამეში გამოგადგეს კიდეც, ხალხს გაართობ.  ტელევიზიაში მიდი. ეგება შოუმენიც გახდე და ამ უნიტაზებს შეეშვა...
 გრიშა
რას სულელობ? ვის გავართობ? არავისაც არ ვგავარ. ახლა თავი მართლა არ გამალახვინო. ძალიანაც მომწონს ჩემი უნიტაზები... მიდი, მიდი, შეარჩიე. სადაური გინდა? ესპანური, ნაზი და გასაფრთხილებელია, ჩვენიანებზე ნაკლებად მიდის. თურქულსაც არა უშავს... აი სამამულო, მყარი და ძლიერია, დიდხანს გაძლებს. შეხედე, ამას აი აქ, ხუფზე, პატარა ჩამოტეხლი აქვს, აი აქ. ფასს საგრძნობლად დაგიკლებ. სამამულოს, წუნში გავუშვებ, გამძლეა, არ გიღალატებს...
კოლია 
გამძლე რაა, ზედ ბუქნაობას კი არ ვაპირებ. 
გრიშა
კარგი ახლა! გეუნები და დამიჯერე, არ ინანებ... სამამულოა, წუნში გავა...
კოლია 
სამამულო? ჩამოტეხილი? წუნში გავა?... ბიჭო! ასეთი ლაპარაკით და ასეთი სიფათით, შარში არ გაეხვიო, ფრთხილად იყავი. 
გრიშა
შარი სწორედ შენ ხარ. რა სიტყვებს მიტრიალებ. აფერსტი იყავი და დარჩი კიდეც...
კოლია
ბოდიში რა, გადავამლაშე, ისე კი თუ მარტო ეს პატარა ჩამოტეხილი აქვს და სხვა მხრივ კარგია... მაწყობს, ძალიან მაწყობს. 
გრიშა
კარგი. სამამულოს შეგიფუთავ. მანქანით ხარ? პარკინგთან გამოვიტან. იქ გამოდი. (ერთად გააქვთ უნიტაზი)
გრიშა
მართლა ასე ვგავარ? როგორ ამაფორიაქა ამ იდიოტმა. კაცი მაინც არ დადგა მაგისგან, დომინოს აფერისტი. (კარის მინაში თმას ისწორებს, გამომეტყველებას იცვლის) ვგავარ! მართლა ვგავარ! ვაიმე! რამე შარში არ გავეხვიო ამ ჩემი გარეგნობის გამო. აქამდე როგორ ვერ შევამჩნიე? 
(შემოდის ორი კაცი და ერთი ქალი. გრძელ შავ ლაბადებში და შლიაპებში. სახეებს ვერ ვხედავთ. უნიტაზებს ათვალიერებენ)
პირველი კაცი
(გრიშას ოფიციალურად მიმართავს) ყველაზე კარგი რომელი გაქვთ? რამოდენიმე გვჭირდება... აბა ერთი აი ის შემოაბრუნეთ!? 
(გრიშა უნიტაზს შემოატრიალებს, პლასტიკს გადააძრობს. მყიდველები მივლენ უნიტაზთან, აკვირდებიან აქედან იქიდან, ერთი დაჯდება კიდეც. პირველი გრიშას მიუბრუნდება, შეხედავს და უცნაურად დააშტერდება, მერე საჩქაროდ განზე გავა. თავისთან მიუხმობს დანარჩენ ორს და რაღაცას ეჩურჩულება, ისინიც ასევე ჩუმად პასუხობენ და თან გრიშასკენ იხედებიან. ბოლოს უცებ გავლენ მაღაზიიდან. გრიშა უნიტაზზე დაჯდება და გააგრძელებს თავის საუზმეს. რეკავს ქალაქის ტელეფონი) 
გრიშა
დიახ მე ვარ, გრიშა მქვია, დიახ აქ ვმუშაობ, ყოველ დღე ამ მაღაზიაში ვარ, დილის 9:00 საათიდან საღამოს 5:00 საათამდე. გარანტიაც გვაქვს. ბატონო?... დიახ მარტო ვარ... დიახ... დიახ... გასაგებია... (დიდ ხანს ისმენს) არავინ არ უნდა იცოდეს? არც ოჯახის წევრებმა? ხელშეკრულებას ხელი უნდა მოვაწერო? რატომ?.. ... ააა! გასაგებია, ბოდიში. დანიშნულ დროს ვიქნები. მისამართი?... მანქანა მომაკითხავს?.. ააა გასაგებია... მადლობა. ნახვამდის. (გათიშავს ტელეფონს და გაოგნებული ჩამოჯდება უნიტაზზე) 
ნეტა ის კოლია, ამათი მოგზავნილი ხომ არ იყო? ძალიან მაცივდებოდა გავხარ, გავხარო... ვაი მე! არავის უთხრაო, თორემ სერიოზული პრობლემები გექნებაო... თუ აგიყვნეთ ცხოვრება გაგიუმჯობესდებაო... საგრძნობლადო... მანქანას დააჩქარებენ? ბინას გამიფართოვებენ? ბავშვებს ამერიკულში გადამაყვანიებენ? ოოო!!! მაშინ ეგება დამაფასოს ჩემმა სიდედრმა. ეს ყველაფერი კარგია, მაგრამ ძალიან საშიშია. რაღაც ცუდ სიზმარს გავს. არა! არა! ეს ჩემი საქმე არ არის, დავიღუპები და ოჯახსაც დავღუპავ. როგორმე უნდა დავიძვრინო თავი. არ გამოვცხადდები... თავს მოვიავადმყოფებ... დავიმალები. მაგრამ როგორ დავიმალები? ან ვის დავემალები? სად დავემალები? აუუუუ!!! ეს რა ფეხზე ავდექი დღეს? ხვალ ინტერვიუზე უნდა მოვახერხო რომ დამიწუნონ! უნდა დამიწუნონ. სრულიადაც არ ვგევარ. მოეჩვენათ.
მესამე სურათი
 (ბინა. დილაა. გრიშა შემოდის სამზარეულოში, შეწუხებულია, ცოლს წესიერად არც შეხედავს)
ლიზა
(გაკვირვებული) რა იყო? რა დაგემართა? რაიმე მოხდა? არ დამიმალო. რაღაც ამ დილას ძალიან აფორიქებული ჩანხარ. ღამეც სულ ბორგავდი... თითქოს რაღაც გაწუხებდა... წნევა გავიზომოთ?
 გრიშა
(შეცბუნებული) არა, რა წნევა! ხომ არაფერს ვამბობდი? ალბათ დამცხა...
ლიზა  
შფოთავდი, რაღაცას ბუტბუტებდი, ადრე ეს არ შემიმჩნევია.
გრიშა 
(ძალიაან შეშფოთებული) რას ამბობ? რამე ვთქვი? ალბათ სიზმარი თუ ვნახე.
ლიზა
რაღაც წარბებიო... მერე მანქანაო, გვერდით ქუჩაზეო... ვერ გავარჩიე...
გრიშა
ძილში რას არ იტყვი ადამიანი. ალბათ 5 წელი მანქანის ფულს რომ ვაგროვებთ იმაზე ვიტყოდი, სიზმარია რას იზამ. ეს ჯობია, ვიდრე ციხე დაგესიზმროს. 
ლიზა
ციხე რატომ უნდა დაგესიზმროს?! რა შუაშია? მანქანა გასაგებია, აბა რაა, სად გინახავს ამდენი ხანი აგროვო მანქანის ფული? დღე და ღამე რომ მუშაობ, უნდა შეგეძლოს მიხვიდე მაღაზიაში, გადაიხადო ფული და იყიდო მანქანა... ასეა წესიერ ქვეყნებში თურმე... ეეეეჰ!!! წესიერი და პატოსანი ადამიანი ხომ  მუდამ დაჩაგრულია. ყველა დროს აფერისტები და მატყუარები ხეირობენ. ოჰ! რაო? იფორმაცია რას გეუბნება? საამურია ცხოვრებაო?
გრიშა
დიახაც საამურია, აბა არა? შენ ამ ბოლო დროს რაღაც ცუდად ლაპარაკობ, ზედმეტები მოგდის! სიფრთხილეს თავი არ სტკივა! ეს ჩემი ძვირფასი სამსახური არ დამაკარგვინო. ხომ იცი უნიტაზების გარეშე სიცოცხლე არ შემიძლია. მოკლედ ქუხნა-სამზარეულოს პოლიტიკას შეეშვი. 
ლიზა
ბოდიში ბატონო! ან ჩახოხბილის ან ხაჭაპურის რეცეპტზე რამე ვთქვი? ქუხნა-სამზარეულო რა შუაშია?!
გრიშა  
შუაში კი არა, თავშია! ეეე... მაგას შენ ვერ აგიხსნი...
ლიზა
რატომაც არა, მშვენივრად  გავიგე... თავშია, ე.ი. თავში მაქვს, ანუ მხოლოდ ამაზე ვფიქრობ.
 გრიშა
(გულიანად იცინის) აი ამას ეს რომ ავუხსნა, გამორიცხულია და არც შევეცდები... (სიყვარულით) ჩემი გვრიტი, თუ შენ არ გიყვარს გვრიტს რომ გადარებ? სამი შვილის დედა როდემდე იქნები ასეთი ჰა? 
ლიზა
(იცინის, მოეხვევა, კოცნის) რაც ვარ, ეს ვარ, უნდა შეეგუო... შენი არჩევანი ვარ... (მეორე ოთახიდან ისმის ნინას ხმაურიანი შეძახილები, ბავშვებს ებრძვის, ლიზა გადის) მიირთვი შენი საუზმე მე გავალ ბებიას და შვილიშვილებს გავაშველებ. (გადის)
გრიშა
(მარტო რჩება, საუზმობს თავისთვის სერიოზულად) ამისი გულუბრყვილობა, ჩემს უბედურებაში  სწორედაც მაწყობს. არაფერის აზრზე არ არის. რამე რომ წამომცდეს ვერც მიხვდება, რომ „უნიტაზების თასის პრაფესორი“ გრიშა, ამხელა შარში გაეხვია? ვერ გაიგებს, მაგრამ ეტყვის დედამისს აუცილებლად, ამხანაგებთანაც წამოსცდება და... (წასავლელად ემზადება გასძახებს) სადილზე არ დამელოდოთ, გადაუდებელი საქმე გამომიჩნდა. გვიან მოვალ.
მეოთხე სურათი
(ინტერვიუ „სუბიექტის“ ორეულად აყავანაზე. 1-ქალი და 2-მამაკაცი სკამებზე სხედან. უყურებენ მასალას. ეკრანზე მორიგეობით გამოდიან მამაკაცები... ერთმანეთის მსგავსი სიმაღლით და ჩაცმულობით. კომისიის წევრები, მითითებებს აძლევენ, კანდიდატებს)
1-კაცი
წინ გამოდით, შეეცადეთ რასაც ეკრანზე ხედავთ ის გაიმეოროთ. ხელები წინ დააწყვეთ, თავი ოდნავ გვერდზე, ზემოთ აწეული, კარგია, წელში ცოტა მოიხარეთ. (პარალელურად ეკრანზე  სახედაფარული „ობიექტი“ იგივე პოზაში დგას, დადის, ჯდება სავარძელში. კომისიის ჯგუფი, მონაწილეებს „ობიექტს“ ადარებს. გამომსვლელი ცდილობს შეასრულოს დავალება. ეკრანი ქვრება. სცენაზე 1-კაცი იძლევა მითითებას) შემდეგი! 
გრიშა
(გრიშა „ობიექტის“ ფორმაშია სრულ გრიმში, გასქელებული წარბებით და სხვა. თავისთვის, ჩურჩულებს) ღმერთო ოღონდ ახლა გადამარჩინე და მერე მე ვიცი ეკლესიებში სიარული და მადლობა... არ ვგავარ არაააა! არავის არ ვგავარ!!! უნდა დამიწუნონ... (შემოდის, დგება კომისიის წინ)
ქალი
(კაცს მიმართავს) მართლაც ძალიან გავს, საოცარი მსგავსებაა, „ობიექტის“ ასლია.
1-კაცი
ამ სქელი წარბებით ზედგამოჭრილია... როდესაც შემოვიდა, შემეშინდა
კიდეც, კიდევ კარგი არ წამოვუდექი, უნიტაზების სპეციალისტს, მაგის დედაც!
ქალი
რას ერჩი, რა დაგიშავა?
1-კაცი
მაგან არა, იმან დამიშავა თუ დამიშავა... მოდი დავიწყოთ, ახლა არ არის მაგის დრო.
ქალი 
(გრიშას) მზად ხართ?  
გრიშა
დიახ მზად ვარ.                                                     
2-კაცი
გაიარეთ, ცოტა წელში გასწორდით, ასე. ახლა ისევ გაიარეთ, ოღონდ უფრო მსუბუქად (გრიშა მსუბუქად, სკუპ-სკუპით გაივლის, დარბაზში მსხდომნი ჩუმად იცინიან)  
ქალი 
გასაგებია. აბა ახლა თითქოს ესალმებით ვინმეს, ხელის ჩამორთმევისას ფეხს უკან მაღლა ნუ სწევთ. ეს არ ვარგა. ოდნავ  წინ გადაიხარეთ! ოდნავ თავი გვერზე და ფეხები, მარჯვენა წინ... მარჯვენა! რა გემართებათ?! საკმარისია, მადლობა.
2-კაცი 
დაჯექით, ფეხები ასე ოდნავ გაშლილი... აბა ფეხის გადადება სინჯეთ. არ ვარგა, ნუ გადაწვებით, გამართულად დაჯექით, ჰალსტუხი გაისწორეთ... ასე... (ქალს გადაულაპარაკებს) რა მოუქნელი ვინმეა რა...
1-კაცი
ძალიან კარგი, რამოდენიმე შეკითხვა გვაქვს თქვენთან, უმნიშვნელო, პირადი ხასიათის.   ქალებთან რა დამოკიდებულება გაქვთ.
გრიშა
ქალებთან? ქალები მიყვარს, პატივს ვცემ, კიდევ რა უნდა მქონდეს? ცოლის და ოჯახის ერთგული კაცი ვარ. 
2-კაცი
სამჯერ ოთხმოცდა თხუთმეტი რამდენია?
გრიშა
ბოდიში?
2-კაცი
რამდენია?
გრიშა
რამდენია?... ბოდიში არ ვიცი...
 					1-კაცი	
გასაგებია არ იცით. პოლიტიკაზე რას გვეტყვით?
გრიშა
თანამედროვე პოლიტიკაზე? როგორ გითხრათ? დრო და დრო თვალს ვადევნებ, ზოგჯერ ინტერნეტშიც ჩავიხედავ, გაზეთებს და ჟურნალებს ვკითხულობ... სამჯერ 95 არის 285.
ქალი
285 რა? 
გრიშა
სამჯერ 95.
ქალი
რა სამჯერ 95? 
გრიშა
სამჯერ 95 არის 285.
ქალი
ააა!!! გასაგებია. დიახ, რომელი ჟურნალი უფრო გაინტერესებთ? 
 გრიშა
სტატიებს, გადავხედავ, სათაურებს და თუ მომეწონა ვყიდულობ კიდეც, ისე კი  სპორტი მაინტერესებს. 
2-კაცი 
სპორტი? კარგია... კერძოდ რომელი სახეობა გინტერესებთ?
გრიშა
კარატე და განსაკუთრებით ფეხბურთი.
ქალი
გასაგებია. დღევანდელობაზე რას გვეტყვით.
გრიშა
მომწონს, კმაყოფილი ვარ, მანქანის ფულს ვაგროვებთ, ბინის გაფართოვებაზეც ვფიქრობთ... ცოტა ვიწროდ ვართ, სამი შვილი გვყავს. იმედი გვაქვს... იმედით ცოცხლობს ადამიანი. 
ქალი
რისი იმედი გაქვთ?
 გრიშა
რისი იმედი? იმედი? რომ ყველაფერი კარგად იქნება... რა ვიცი? იმედით ცოცხლობს ადამიანი. 
ქალი
გასაგებია. თქვენი ცოლის ყველაზე საყვარელი ფერი რა არის? (რაღაცას ინიშნავს, კაცს მიმართავს ჩუმად) გარეგნობით კი ძალიან გავს. მაგრამ...
გრიშა
ფერი? ჩემი ცოლის? იცით ადრე, ახალგაზრდობაში სულ ვარდისფერები უყვარდა, მერე მწვანეზე გადავიდა, მგონი ღია მწვანე უყვარს...
2-კაცი
მგონი ღია მწვანე, ღია მწვანე, ვარდისფერი, ღია მწვანე... (ქალს ჩუმად) კი გავს, „ობიექტთან“ მსგავსება ნამდვილად დიდია, სხვა მხრივ ამას რას მოუხერხებ, ამისაგან რა უნდა გამოთალო, რას აიჩემე?
ქალი
რამდენი ასეული კაცი გავსინჯეთ, ასეთი მსგავსება არ შეგვხვედრია. ხმაც მისი აქვს. სრული ასლია. ეს არის მთავარი, ეს! ისეთები გამომითლია, „მადამ პიგმალიონ“-ს ტყუილად კი არ მეძახის უფროსი.
2-კაცი
„პიგმალიონ“-ს იმიტომ გეძახის, რომ ეგ ნამცხვარი გიყვარს . 
ქალი
ნაპოლეონი მიყვარს და არა პიგმალიონი. შენც მაგარი ხარ. (გრიშას) ნაპოლეონზე ხომ ვერაფერს გვეტყვით?
 	გრიშა
ნაპოლეონზე? ომი წააგო. გაეყინა ჯარისკაცები, ფრანგი იყო, მაგარი იმპერატორი.
ქალი 
გასაგებია. ოჯახს წევრები უფრო ხშირად რაზე საუბრობთ?
გრიშა
(ფრთხილად) ფასებზე, ბავშვების სკოლის გადასახადზე, დენს არ უფრთხილდებიან, ტელევიზორი, კომპიუტერი, სულ ჩართულია. სიდედრს უყვარს უთოობა, რომ შეეძლოს მეც გამაუთოებს (იცინის. სხვები არ აყვებიან, მკაცრად უყურებენ, შეშინებული აგრძელებს) მრიცხველი კი ტრიალებს და ტრიალებს... ჩემი სიდედრი...
ქალი
გასაგებია. (თავისთვის) ეს სულ ასეთებზე ლაპარაკობს! მეორეს მხრივ აბა რას მოველოდი, უნიტაზების გამყიდველმა სხვა რაზე უნდა ილაპარაკოს? (გრიშას) გარდა მშობლიური ენისა სხვა ენა თუ იცით?
გრიშა 
რაში მჭირდება? ისე სკოლაში გერმანულს გვაწავლიდნენ, აინს, ცვაინს, დრაინს... აღარც მახსოვს... (უაზროდ იცინის)
ქალი
(კაცს) სერიოზული სამუშაოა ჩასატარებელი. (გრიშას) აბა წარმოსთქვით კაპიტალიზაცია, ან პროტაგონისტი... ან კონსერვატორი..
გრიშა
(დამარცვლით ამბობს). პრო ტა გო ნის ტი, კაპიტალიზაცია, კონსერვატორი...
1-კაცი
კონსერვატორზე რას გვეტყვით, რას ნიშნავს?
გრიშა
კონსერვატორი? ის კი ვიცი რომ კონსერვატორიის სტუდენტი არ არის (ხუმრობს, მერე შეწრფება) პოლიტიკოსებზე ამბობენ კონსერვატორიაო.
ქალი
 კაპიტალისტი, როგორ გესმით? 
 	გრიშა
კაპიტალისტი? მდიდარი და მჩაგვრელი, ღარიბ ხალხს სისხლს რომ სწოვენ... (ისევ იცინის, მარტო)
2-კაცი
როგორია თქვენი დამოკიდებულება ცხოველებთან?
 გრიშა
მიყვარს ძალიან, კატაც და ძაღლიც, მაგრამ არ გვყავს, სიდედრი ვერ იტანს, სახლიდან წავალო!
                                                                     2-კაცი
უნდა დაითანხმოთ კატაზე! 
გრიშა
შეუძლებელია... თქვენ არ იცნობთ ჩემს სიდედრს.
                                                        	2-კაცი 
ეს სერიოზულია,  კატა გვჭირდება, აუცილებლად. 
გრიშა
 ისე კატა რაში დაგვეხმარება?
                                                            		1-კაცი
აქ კითხვებს ჩვენ ვსვავთ!
ქალი
მოკლედ და კონკრეტულად გვჭირდება კატა. ექიმმა მირჩია, ნერვიულ სისტემას და წნევას არეგულირებსო. ასე ეტყვით სიდედრს, გასაგებია?!
გრიშა
ძალიან შევეცდები, თუმცა....
                                      			1-კაცი
არანაირი თუმცა... კატას ჩვენ მოგაწვდით საყელურით და პატარა ზანზალაკით, რომ არ დაიკარგოს... ლამაზს და დაკოდილს, ყველანაირი ატრიბუტებით. ზანზალაკი სულ უნდა ეკეთოს არავინ არ ახლოს ხელი! არავინ მოხსნას!
      გრიშა
ზანზალაკი რად უნდა საძოვარზე ხომ არ უნდა წავიყვანო? (ისევ იცინის, ისევ მარტო)
ქალი
თქვენი იუმორი არ გვჭირდება. ზანზალაკი მნიშვნელოვანი საქმისათვის არის აუცილებელი.
   გრიშა
ბოდიში გასაგებია. ზანზალაკით, დაკოდილს? და ატრიბუტებით?
                                                     	1-კაცი
დიახ დაკოდილს. კნუტები არ ეყოლება... საკვების მარაგი, საწოლი, კატის ქვიშა. აბა როგორ?
ქალი 
(მიმართავს კაცს) ზანზალაკი კარგია... კატა ინფორმატორი, ყოჩაღ  პრემია გეკუთვნის.
                                                		1-კაცი
აბა რაა, მე სამი კატა მყავს სახლში, დიდი  გამოცდილება მაქვს.
 ქალი
 მოკლედ შევთანხმდით, მიღებული ხართ. საკითხი გადაწყვეტილია. გილოცავთ!
2-კაცი
გაბრძანდით ასისტენტთან. თქვენ ახლა გაუთქმელობის აქტს ხელი უნდა მოაწეროთ და მერე თავისუფალი ხართ. ჩვენ მალე დაგიკავშირდებით. (გრიშა დაძაბული უკან-უკან სვლით გადის, ბუტბუტებს მალობას. კაცი, ქალს) ჰოო, რთული სიტუაციაა, თუმცა გარეგნობის კატეგორიაში თამამად თავსდება ოღონდ დასაწყისისთვის სიჩუმის გრაფაში შევიყვანთ. ასეთი მსგავსებით ზედგამოჭრილია სიჩუმის  რეჟიმისათვის! არადა ხმითაც როგორ გავს... მერე ვნახოთ იქნებ კიდეც ავალაპარაკოთ...
ქალი
ე.ი. მხოლოდ უსიტყვო ღონისძიებებზე ვაფორმებთ. ოპერის ლოჟაში, პრემიერაზე, იუბილეზე?! ჯერ ჯერობით სიტყვით გამოსვლაზე სხვას დავაყენებთ. უნდა შევათანხმოთ საბჭოსთან და დავამტკიცოთ. ჰა! რას იტყვი? ეს რა აღმოვაჩინეთ უნიტაზებში... 
1-კაცი
მოკლედ აგვყავს. თუ არაფერი გამოგვივა ყოველთვის შეგვიძლია გავაქროთ...
ქალი
ყოველთვის შეგვიძლია გავაქროთ...
მეხუთე სურათი
გრიშა
ჯანდაბა! ამიყვანეს! ამიყვანეს! ჯანდაბა! აბა ახლა შენ იცი გრიშა! თავი არ დაიღუპო და ოჯახი არ დაღუპო! ადამიანის სახე, მისი სარკეაო? და ამ დროს, ჩემი სიფათი სულ სხვაა და ბუნება სულ სხვა. „წესრიგა-“ს მეძახდნენ კლასელები. რაღა მაგას დავემსგავსე? რატომ არ უნდა ვგავდე კეთილ, გულისხმიერ ადამიანს? ხმითაც ძალიან გავხარო... რად მინდა მანქანა, ან ბინა, ან ხიზილალა, ყველაფერი თუ თავზე ჩამომექცევა? აუუუ... ახლა ეს კატაც ზანზალაკით... რა მეშველება... (უბიდან იღებს წიგნაკს, ჩახედავს) მერე ტექსტსაც მოგცემთო... არტისტობა მინდა ახლა მეეე? „ყოფნა არ ყოფნა“ და ეგეთები... (უნიტაზზე ჩამოჯდება) ოოო, სავარძელიც პრობლემაა! რა ვუთხრა სიდედრს, ცოლს? რატომ ვიყიდე ასეთი სავარძელი? მაღალი ზურგით, ძველებური, მოქროვილი?  ხომ მეტყვიან, ვარაყებიანი ხერხემლისათვის რა აუცილებელიაო? არა და ზემოთ! შეჩვევა აუცილებელიაოო... მართალია! უნიტაზზე ჯდომა სულ სხვაა! შეუჩვეველს სავარძელში ჩაჯდომა რომ მომიწევს შეიძლება კიდეც დამჭირდეს უნიტაზი. ერთი კვირა დამრჩა ლოჟაში გამოჩენამდე, (გასწორდება უნიტაზზე) სამი მოქმედება უნდა ვიჯდე, ოპერას ვუსმინო და ფეხზეც ვერ გავიხდი... ოჰ! 
მეექვსე სურათი
ნინა
(ოთახში ძველებური სავარძელი დგას) და ასეთი მოოქროვილი, წელისთვისო? რაც ფული გაუჩნდა სულ გადაირია! შენ, რაღაც ვერ ხარ ჭკუაზე. გეუბნები, სამსახურიდან იგვიანებს ყოველ მეორე დღე... მიდი და დაადექი თავზე. შენ დაქალს მხატვარი ქმარი რომ ყავდა და როგორ მივალ სახელოსნოშიო, თავს როგორ დავიმცირებო, ჰოდა „დაუმცირებელს“ კი მიანება იმ კაცმა თავი. მიდი და შეამოწმე რომ იგვიანებს სად არის?
ლიზა
კარგი რა დედა, რა დაგემართა, თავის ოფისშია, უნატიზებთან, რა განერვიულებს? 
ნინა 
„ტუალეტის თასი“ და არა უნიტაზი! შენ მასწავლი კაცებს? ვითომ თავის ოფისში ვერაფერს მოიწყობს? მამაშენს იქვე ტახტი ედგა და ისე მშვენივრად ქონდა მოწყობილი ოფისი! ღალატიღა გვაკლია, სხვაფრივ ხომ ბედნიერად ვართ?! 
ლიზა
რას ნიშნავს ,,ხომ ბედნიერად ვართ?“ მე ბედნიერი ვარ. მიყვარს ჩემი ოჯახი და მიყვარს ჩემი ქ მ ა რ ი! შვილები  და შენც ძალიან მიყვარხარ დედა. რა აიკვიატე ეს ღალატი და ღალატი? მამა ერთხელ შეცდა. ხომ გააგდე, მერე ხომ მოგიბოდიშა, შენც აპატიე. კარგი რა, ვის არ მოსვლია?! 
ნინა 
გამაგიჟებს ეს გოგო! კარგი მამაშენს თავი დვანებოთ. რაც იყო იყო. აცხონოს ღმერთმა სადაც არის. მაგრამ შენ რა გჭირს? დაყრუვდი? დაბრმავდი? ვერ ხედავ ეს დღეები რაღაც არეულია, დროზეც არ მოდის სახლში და ტელეფონზეც როგორ უცნაურად ლაპარაკობს: (გადააჯავრებს) „დიახ“ „გასაგებია“ „აუცილებლად“ თმებსაც საგანგებოდ ივარცხნის. მიხრა-მოხრაც კი შეეცვალა! ნუთუ ვერაფერს ამჩნევ? რაც ფული გაუჩნდა სხვანაირია-თქო გეუბნები... ოჰ! ღმერთო ჩემო! მე მინდოდა ნაზი, დახვეწილი, განებივრებული, კაცი დაჩაგვრას რომ ვერ აკადრებს, ისეთი ქალიშვილი აღმეზარდა და რა გამოვიდა, რა?! შტერი გაგზარდე. ნეტა გაყოლოდი იმ ვალოდიას, ისე იქნებოდი კამფეტივით, ყველაფერი გექნებოდა და მეც არ ვინერვიულებდი, მშვიდად წავიდოდი ამ ქვეყნიდან. ის დონე არ არიანო! ფულისტები არიანო.. ოჰ, ბოდიში, არ მოგწონდა ფულისტები. არც მე არ მოწონდა და იმიტომ ვართ ახლა ამ დღეში! მამაშენის დატოვებული ორი კაპიკი, ჩემი, მასხრად აგდება, პენსია და გრიშას ტუალეტის თასები... ბავშვებს ცხვენიათ სკოლაში რომ ეკითხებიან მამა სად მუშაობსო? ეს გინდოდა? მითხარი ეს გინდოდა?
ლიზა
მიყვარს, ჩემი ტუალეტის თასების სპეციალისტი, გრიშა და მორჩა. სამი შვილი მყავს. რა დროს ვალოდიაა? ღმერთმა კარგად ამყოფოს სადაც არის, დიდ ქალაქში, მე იქ არ მინდა გაიგე? 
ნინა
გეუბნები წადი იმ ოფისში, არ გაინტერესებს შენი ქმრის სამსახური როგორ გამოიყურება? 
ლიზა
იქ ქალი რომ დამხვდეს? ავტეხო ერთი დავიდარაბა და ისტერიკები და სულ დავკარგო ქმარი? ბავშვები დავაობლო? ეს თქვენს თაობაში იყო საყვარლები, მალვა, ტყუილები, ახლა ყველაფერი მარტივადაა... პირდაპირ გეტყვის ქმარი: „აღარ მიყვახარ, ჩვენს შორის ყველაფერი გათავდა, უნდა დავცილდეთ“ და დაცილდებიან... სადა აქვს ახლა ჩემს გრიშას საყვარლის თავი? მალვა და ასეთები? რომ ყავდეს მეტყოდა... გრიშა სხვა კაცებს არ ჰგავს, ჩემი გრიშა ანგელოზია...
ნინა 	
ანგელოზია?! ანგელოზი კაცი არ არსებობს. რა გეშველება მე რომ არ გყავდე? ახლა კიდევ ეს სავარძელი...
ლიზა
სავარძელი აქ და ვიღაც ქალი იქ რა კავშირშია? 
ნინა
რა კავშირშია და ფული გაუჩნდა კაცს, თავში აუვარდა! სტანდარტები შეეცვალა! ძველი პატარა გახუნებული სავარძელი გადააგდო და დიდი გამოპრანჭული მოათრია...
ლიზა
ანუ რას ამობობ? მე ძველი გახუნებული ვარ და გადამაგდებს?
ნინა
დიახ სწორედ მაგას ვამბობ! შენ მიგატოვებს და ვიღაც ჩამოდღლეზილ შარვლიან, ჭიპ გამოჩენილ, ტუჩებ-ცხვირში რკინებიან, ძვალ და ტყავში გაგცვლის! დიახ! აი ამას ვამბობ! აღარ შემიძლია შენი სისულელეების მოსმენა, გრეთ გავალ გავივლი სუფთა ჰაერზე, იქნებ დავწყნარდე... (გადის)
ლიზა
(შეწუხებული ლიზა თავის თავს უყურებს სარკეში) რა?! აუცილებლად ძვალი და ტყავი უნდა ვიყო? ნუთუ სიყვარული ამაზეა დამოკიდებული?
გრიშა
(მოულოდნელად შემოდის გრიშა. უშველებელი ბუტაფორიული კატა ყავს გალიაში, რომელსაც სპექტაკლში როგორც ცოცხალს ისე ექცევიან) მოვედიიით!
ლიზა			
მოხვედი? აბა კლასელებთან მივდივრო? უი კატა?! ეს კატა ვისია? 
გრიშა
(ამაყად) ვისია და ჩვენია... ამიტომაც მოვედი რომ კატუნია მომეყვანა, დაგიტოვებ  და წავალ კლასელებთან,  მაგვიანდება, თორემ მე თვითონ გავაცნობდი, დედიკოს სილიბისტროს.
ლიზა
სილიბისტრო? მიდიხარ? აი ასე! დედაჩემს არ ეკითხები?
გრიშა
კატა! ჩემს ნერვიულ სისიტემას ჭირდება! არავის არაფერს არ ვეკითხები ბოლოს და ბოლოს ამ სახლში უფროსი მე ვარ! გაიგეთ?!
ლიზა 
შენ კლავ დედაჩემს!!! (იწყებს გულამოსკვნილ ტირილს)
გრიშა
არა ჩემო საყვარელო, ნახე კატა როგორ შეგვიცვლის ცხოვრებას. დამიჯერე ყველა კლმაყოფილი ვიქნებით. დედაშენს ეტყვი რომ ექიმმა გამომიწერა...  (გადის და შემოაქვს კატის ატრიბუტები) შეხედე თან ყველფერი აქვს. აცრილიც არის. აი ეს ყელზე ზანზალაკი, აქვს ეს ბედს მოგვიტანს. ამის არც მოხსნა შეიძლება არც ხელის ხლება. ყველა გააფრთხილე.  ბავშვები ხომ სულ გვთხოვდნენ კნუტის მოყვანას?
ლიზა 
მერე ეს კნუტია?! რამხელა კატაა! არ ვიცი დედა რომ ნახავს რა დატრიალდება. 
გრიშა
წავედი წავედი... მოკლედ კლასელებთან მივდივარ და არ შეგეშინდეს თუ შემაგვიანდა. სულ 5 ვიქნებით მხოლოდ ჩვენი ბიჭები...
 ლიზა
რაღაც ძალიან მოუხშირე დაგვიანებას! კარგი, კარგი, არ დალიო ბევრი! გახსოვდეს შააააქაააარიიიიი.
გრიშა
ეეე... მახსოვს რომელია, მაგას რა დამავიწყებს ჩემო შაქარო და შოკოლადო. მანქანას სამსახურში დავტოვებ, ტრანსპორტით წავალ. მერე ჩემი სახლებში დასარიგებელი გახდება ამდენი მთვრალი კლასელი... აბა შენ იცი როგორ შეაყვარებ ფისოს დედიკოს. იცოდე კატა ექიმმა დამინიშნააა. (გრიშა გადის. უკანა კარიდან, ისმის სიდედრის ხმა)
ნინა
მოვედი. ცოტა დავწყნარდი (შემოდის. ხედავს კლარას კატით ხელში) ეს რა არის? საიდან მოიყვანე? 
ლიზა
დედა არ გაბრაზდე რა! გრიშას აჩუქეს. ექიმმა გამოუწერა. ხომ ვერ გავაგდებთ? აცრილია... და თან ყველაფერი გამოატანეს. ნახე... გალია, საგები, საყელო... ზანზალაკი, რა ლამაზია. საჭმელი, წამლები, ყველაფერი...
ნინა
გამოატანეს, გაამზითვეს ხომ? არა, მაინც როგორ არ მკითხეთ?... მე მაგას ვუჩვენებ სეირს...
ლიზა
თურმე ნერვებსაც აწყნარებს. დედა, ექიმმა ურჩია. წნევას არეგულირებსო, შაქარსაცო. ყველაფერს უხდებაო, ექიმმა... ბავშვებსაც როგორ გაეხარდებათ, გაგიჟდებიან. დედა! 
ნინა
ეგ სისულელეები გრიშამ გითხრა? კატას მოვლა რომ უნდა თუ იცი? ღმერთო რა დავაშავე! არა და სახლში მოყვანილ ცხოველს ქუჩაში ხომ ვერ გავაგდებთ. ეს დიდი ცოდვაა... მოკლედ რაც არის ეს არის. პატარა რომ იყავი შენ სულ გინდოდა და აჰა ძვირფასმა ქმარმა ძლივს ერთი ოცნება აგისრულა.
მეშვიდე სურათი
(კლასელებთან შეხვედრა 5 კაცი, ერთი ქალი, რომელიც ცოტა უხერხულად არის და წუხს რომ მარტო მოუწია მამაკაცებთან სუფრაზე ყოფნა. საყვედურობს ლიაზე)
 				კლასელი ოლიკო
ლიამ დამაღალატა, არ მოვიდა (სუფრის წევრებს) დამპირდა, აუცილებლად მოვალო, შენ მიდი მე შეიძლება დამიგვიანდესო... ნეტა მოვა? 
 					კლასელი კაცი
აუცილებლად მოვა, და რა შენ ჩვენთან რითი ხარ ცუდად... მე პირადად ძალიან მიხარია რომ შეგხვდი და გრიშიკო, ჩვენი უნიტაზების სპეციალისტი, მთლად ბედნიერია, არა გრიშიკო?
გრიშა
(მორიდებით და დარცხვენილი) კი ძალიან, ძალიან მიხარია... რამდენი ხანია არ შევხვედრივართ, არც კი ვიცი რას საქმიანობ? 
ოლიკო
კერძოდ ვამზადებ მოწაფეებს ინგლისურში. შენ? შენ რას საქმიანობ? მახსოვს „წესრიგას“ გეძახდით, კოსმონავტობაზე ოცნებობდი...
გრიშა
კი ვოცნებობდი, ვოცნებობდი, შენ თავს გაწონებდი... უნიტაზების ფირმაში ვმუშაობ.
ოლიკო
მართლა? მე მეგონა გეხუმრებოდნენ... მერე რა? თუ ოჯახს კარგად ინახავ, რა არის ამაში დასაცინი? მახსოვს კლასში „წესრიგა“-ს გეძახდნენ... მოდი ვიცეკვოთ...
გრიშა
ბოდიში ოლიკო, მე არ ვცეკვავ...
3-კლასელი კაცი
ტყუის ოლიკო, სკოლების ოლიმპიადაზე მესამე ადგილი აიღო ცეკვაში არ გახსოვს? მაგრად ცეკვავს... მიდი მიდი წესრიგ! ეცეკვე ლამაზ კლასელს, რას იპრანჭები... 
(საქციელ წამხდარი გრიშა ცერემონიულად მოჰკიდებს ხელს ოლიკოს და ცეკვავენ... მერე დანარჩენები მათ გარშემო მუსიკის რითმში სასაცილოდ იგრიხებიან, მიირთმევენ ღვინოს, ოლიკოც გახალისდება, ზოგი ყვება თავის სამსახურზე, ზოგი ლექტორია ზოგი დირექტორი.... ასე ატარებენ დროს და გრიშას მეგობრულად ცოტა დასცინიან. მერე პოლიტიკოსებს გადასწვდებიან, კომიკურ ამბებს ყვებიან მათზე, ანეგდოტებს, გადააჯავრებენ ცნობილ პირებს, გრიშა უცებ გადაჰკრავს არაყს, ერთს, მეორეს... და მერე გადის ოთახიდან და ცოტა ხანში მობრუნდება... სქელი წარბებით, მანერებით და ხმით, როგორც „ობიექტის“ ორეული. ან ადგილზევე მოახდენს ტრანსფორმაციას)
გრიშა
აბა ყურადღებას მოვითხოვ ამხანაგებო! მნიშვნელოვანი იმფორმაცია უნდა მოგაწოდოთ და თქვენი აზრი უნდა მოვისმინო.
(კლასელები გაშტერებული უყურებენ... ზოგს კიდეც შეეშინდება... წუთით სიჩუმე ჩამოვარდება, მერე აპლოდისმენტებს დააყრიან, იცინიან და აქებენ)
1-კლასელი კაცი
აუუუუ ეს წარბები ზუსტია! გრიშა რა ყოჩაღი ხარ, მსახიობიც ყოფილხარ თურმე.
2-კლასელი კაცი
რა მაგარი ხარ! სად იყავი აქამდე? სკოლაში არასოდეს გამოგივლენია იმიტაციის უნარი...
კლასელი ოლიკო
როგორ გავს, ეს რა საშინელებაა...  
3-კლასელი კაცი
რატომ არის საშინელება?  
კლასელი ოლიკო
აქამდე რატომ ვერ შევამჩნიეთ,   
4-კლასელი კაცი
თმები ქონდა გენაცვალე, დაგავიწდა ქოჩრიანი ბიჭი რომ იყო? და ეს წარბები...
გრიშა
აბა რა გგონიათ! რომ დამცინით, „უნიტაზების სპეციალისტი“ თქვენ არ იცით მე რეები შემიძლია?! 
1-კლასელი კაცი
ხოდა ახლა ვნახეთ რაც შეგძლებია, შენ მაგას ნუ ეხუმრები, ეგ კარგს არაფერს მოგიტანს! ფრთხიად იყავი... (და მერე უფრო ფრთხილად) იცოდე არ გაგიგონ, თორემ კარგი დღე არ დაგადგება... უი რა ნასვამი ხარ შე ნახევარ ლიტრიანო... ნელა არ წაიქცე...
გრიშა
კარგი, კარგი, ვიცი...  მადლობა, წავედი ძმებო, ფეხით უნდა გავიარო, გამოვფხიზლდე, თორემ ჩემი კრუელა სიდედრი სახლში არ შემიშვებს... წავედი...
მერვე სურათი
(გვიანაა... გრიშა სახლში ბრუნდება, ლიზა აღებს კარებს, ოთახი ნახევრად ჩაბნელებულია. გრიშა სიმღერით შემოდის, ცხვირზე სისხლი აქვს მიმხმარი. საყელო მოღრეცილი აქვს, ტანსაცმელი აჯაჯული, წარბები დაწეპებული და საერთოდ უცნაურად გამოიყურება. ლიზა შეშინებული უყურებს) 
ლიზა 
ვაი! ვაი! გრიშა! რას გავხარ, რა დაგემართა? დალიე? ხომ იცი შენთვის არ შეიძლება. ვაი ეს რა არის? დაეცი? თუ გცმეს?!
 გრიშა
(ამაყად) მეე?! მე არც დავეცი და არც მცემეს! რაც შეეხება დალევას აი ჩემთვის, ყველაფერიც შეიძლება. ახლა ჩვენი ფისუნია შაქარს მომიწესრიგებს. (შემოდის სიდედრი და რომ დაინახავს ჩამოხეულ, აწეწილ ტანსაცმელიან გრიშას, აფეთქდება)
ნინა 
ესღა გვაკლდა! დალია და იჩხუბა! ახალგაზრდობაში არ გიქნია, ახლა რამ გადაგრია? შაქარიც აუწევს. იჩხუბე? ვინ გცემა?!
გრიშა
მე არავინაც არ მცემა! ცემდნენ იმას. ვაა!!! სიფათიო! ერთი ამის სიფათი ნახეო და ლაწ! მოხვდა სიფათში... (საკუთარ ხელს გაირტყავს სახეში) ნახეო რას იჯგიმებაო! და დააყარეს და დააყარეს (გულიანად იცინის. ჩხუბის იმიტაციას ცდილობს) სად არის ჩემი კატა? შაქარი უნდა მომიწესრიგოს! სილიბისტრო! (მიუბრუნდება სიდედრს) დღეს არც შენი და არც შაქრის არ მეშინია! გინდა დამიწიოს, გინდა ამიწიოს. სად არის ჩემი სილიბისტრო? 
ნინა
რა სილიბისტრო? დედალი კატაა და ესეც არ იცი! სილიბისტრო კი არა ბავშვებმა, ანა მარიაო.
გრიშა
(ბრძანების ტონით) მე არაფერსაც არ მერჩოდნენ და მე არავინაც არ მცემა! მე არ მცემეს და პანჩურიც (აღტაცბული იცინის) იმას ამოარტყეს! საყელოც მოაგლიჯეს და გულიანადაც აგინეს. ძალიანაც კარგი, ოხ რა გამისწორდა! აი იმას! 
ლიზა
(შეშინებული. შეწუხებული) დედა! რა დალია ასეთი? რა დაემართა? მეშინია! მოჩვენებები აქვს... მე არ მცემესო? გესმის? იმას ცემესო? ვის იმას? რაღაცა საეჭვო ხომ არ დაალევინეს? გავგიჟდები ახლა! (გრიშას) ვის იმას? ვის იმას?
გრიშა
დიახაც! გეუბნებით! მე კი არ მცემეს, სულით და გულით ურტყამდნენ იმას!!! (საჩვენებელი თითით ზემოთ მიუთითებს და მერე წარბებს დაანახებს)
ლიზა
ეს წარბები?! აი რატომ გცემეს! უი როგორ გავხარ! დედა შეხედა როგორ გავს... აი რატომ გცემეს ვინ დაგაწება ეს უბედურება... 
ნინა
ახია შენზე, კიდევ კარგად გადარჩი... ახლავე მოაშორე ეს წარბები და გადააგდე, თმები გაიწორე... კიდევ რამეს არ გადაგვყაროს!
ნინა
(წაავლებს ხელს დაწებებულ წარბებს და ცდილობს მოხსნას, გრიშა მოიშორებს ლიზას, წარბებს მოიხსნის და ჯიბეში ჩაიდებს)
გრიშა
(ხმამაღლა)იქ კლასელები ვერთობოდით... იმას ცემდნენ ვინც ცემის ღირსია, მე საერთოდ არაფერს მერჩოდნენ. 
ნინა
შენ თუ ხარ სრულ ჭკუაზე? ცივი წყალი უშველის მაგას. გამოშტერებული, იმხელას გაყვირის კატას გააღვიძებს.
ლიზა
კატის დარდი გაქვს? ბავშვები არ გააღვიძოს..
ნინა
კიდევ კარგი პანჩურები აკმარეს. 
ლიზა
 (გრიშა ლიზას ცერემონიულად ცეკვაში იწვევს) გრიშიკო! რა დაგემართა? დაწყნარდი საყვარელო, დაჯექი. აბა მომიყევი როგორ ჩაიარა შეხვედრამ? ვინ იყვნენ მაინტერესებს?
გრიშა
ოოოო, ოლიკო იყო და დანარჩენი ჩემი ბიჭებიიიიი...
ლიზა
ქალი თუ  იყო, მეც წაგეყვანე.
გრიშა
შენ ჩემ კლასში არ იყავი ჩემო ლამაზოოო. ოლიკო! გახსოვს, „პრაფესორას“ რომ  ვეძახდით, სათვალეების გამო? ჩემო გვირილა.
ლიზა 
კარგად მახსოვს შენზე რომ იყო შეყვარებული და შენც მოგწონდა, მახსოვს მახსოვს. წამოდი მოგაწესრიგო და დაგაძინო, ასე ხომ არ დაწვები.
ნინა
ხო, წაიყვანე, დააძინე ივნანაც უმღერე, რომ ტკბილი სიზმრები ნახოს. (ლიზას გაჰყავს გრიშა. ნინა სასოწარკვეთილი თავისთავს ელაპარაკება) ესღა გვაკლდა, დალევა და ჩხუბი. ნეტა რა ხდება ჩვენს თავს? ამას ასე ვეღარ დავტოვებ. მე მარტო, მოულოდნელად, უნდა მივადგე ამ უბადრუკს სამსახურში საღამოს და გავარკვიო რა ხდება? რატომ დაიწყო ეს ხშირი დაგვიანებები?! რატომ?!
ლიზა
(შემოდის) დედა გთხოვ არ ინერვიულო რა, არ გაბრაზდე. იმხირულეს, ეს წარბებიც დააწებეს!  მართლა როგორ გავს! ერთხელ დალია კაცმა, რა მოხდა? კლასელები ჩააცივდებოდნენ. ხვალ უკვე კარგად იქნება. მაინც კვირაა და დაისვენებს.
ნინა
ოჰ რაღა მიჭირს ხვალ თუ დაისვენებს... ორშაბათს წავა და ჩაეხუტება თავის ტუალეტის თასებს, ან კიდევ ვინ იცის ვის? მაგის ტვინის ხვეულები და ტუალეტის თასის ხვეულები ერთი სისტემაა...
ლიზა
დედა! მწყინს ასე რომ ლაპარაკობ... რას ჩააცივდი ამ თასებს? მშვენიერი სამსახური აქვს, კარგად მიდის ბიზნესი, რამდენი რამე გამოგვისწორდა... აბა ამდენი ფული რომ შემოგვდის, ცუდია? მანქანა გვყავს. საჭმლის, ტანსაცმლის, პრობლემა აღარ გვაქვს. ახლა ბინისთვის ვაგროვებთ... ძალიანაც კარგი ქმარია და როგორი მამაა?! ვერაფერსაც  ვერ დაუწუნებ. რა გინდა რას ერჩი? 
ნინა
უშენოდ რატომ წავიდა კლასელებთან? გეკითხები რატომ? დალევასაც გადარჩებოდა და ცემასააც...
ლიზა
დედა... მომისმინე... რაღაც უნდა გითხრა...
ნინა
რა? რა გინდა ახლა?
ლიზა
რაღაცას გეტყვი, ოღონდ არ გადაირიო და არავის არ უთხრა. საიდუმლოა!
ნინა
მითხარი, ჰო მითხარი, შენ არ წამოგცდეს თუ არ არის სათქმელი, თორემ მე როდის შემშლია რამე?
ლიზა
აბა მისმინე. გრიშიკომ საიდუმლო გამანდო. შენც არ უნდა გეუბნებოდე, მაგრამ არ მინდა რომ ტყუილად ეჭვიანობდე! ნერვიულობდე. თურმე ზოგჯერ იმიტომ იგვიანებს სამსახურიდან, რომ...
ნინა 
იმიტომ... იმიტომ...რომ... რომ...? რატომ რატომ? თქვი ბოლოს და ბოლოს თქვი! ვინ არის რა ქვია? თმით ვითრევ... შენ ოღონდ მითხარი...
ლიზა 
(საიდუმლოდ) იმიტომ რომ, თურმე მისი კომპანის უფროსს, ზედმეტი, არალეგალური საქონელი შემოუტანია თუ რაღაც ასეთი და სამსახურის მერე იმის ინვენტარიზაცია, გაყიდვაზე მუშაობენ, ჩუმად რა თქმა უნდა. ვინც საჭიროა ყველა საქმეში ყოლიათ გაყვანილი, ეს შეიძლება რამოდენიმე თვე გაგრძელდესო... ოღონდ საიდუმლოა. რომ გაირკვეს დიდ ჯარიმას გადაახდევინებენ. შეიძლება ოფისიც დახურონ...
ნინა
რააა? ამ არალეგალურ საქმეში გაერია? ეს, ეს, ტუალეტის თასის პრაფესორა!!! ციხე არ ასცდება... ნეტა ეგ არ გეთქვა შვილო! ნეტა ეგ არ გამეგო! მერჩია საყვარელი ჰყოლოდა... საყვარელიიიი...
მეცხრე სურათ
(გრიშა მარტოა სახლში. შალითა გადაფარებულ სავარძელში ზის, და ტელეფონით ლაპარაკობს. რაღაც მნიშვნელოვანს ატყობინებენ.) 
გრიშა
გასაგებია გასაგებია, ეგ არ ვიცი, როგორც თქვენ მეტყვით. მარტო ვარ, არავის არ ესმის, (ფეხზე წამოდგება, გაიჭიმება) როგორც საჭიროა ისე მოვიქცევი. გასაგებია, დღეს არაფერი არ შეიცვლება  და ხვალ... გასაგებია, გასაგებია, როგორც მიბრძანებთ. გათიშავს ტელფონს და ჩაეშვება სავარძელში. მერე წამოდგება მოხსნის შალითას, ჩაჯდება, გასწორდება) მორჩა? დასრულდა... ეს სავარძელიც ჭირს წაუღია, შეხედე! თავისას მკარნახობს როგორ მჭიმავს... (ელაპარაკება სავრძელს) ვერა.. ვერ მომერევი, გაიგე აღარ მჭირდები, მოკვდა. მიიცვალა, ჩვენი ჭირი წაიღო... მეტი როგორ აგიხსნა. ტყუილად მეჯაჯგურები, არაფერი გამოგივა... მეშველააა, თავისუფალი ვარ. მე ისევ მე ვარ მეეეე... (ისინჯავს სხეულს) გრიშა ვარ გრიშიკო, არავისი არაფერი მმართებს, არავისი ორეული აღარ ვარ, ოფისის დირექტორი ვარ და მანქანაც მომცეს. შვილებსაც  კერძო სკოლაში გადავიყვან, მალე ბინასაც გაგვიფართოვებენ... იქნებ ჩემს კრუელა დედიკოსაც შევუყვარდე... იქნებ...
ლიზა 
(შემოდის ატირებული!) უბედურება დაგვატყდა თავს! გარდაიცვალა, მოულოდნელად, გულმა უმტყუნა, ჩვენი იმედი, ჩვენი პატრონი, ჩვენზე მზრუნველი! რა გვეშველება? რა გველის? 
ნინა 
ჰო!ჰო! აბა რა გვეშველება?! ახლა კიდევ კარგი ჩვენ ტუალეტის თასის დონეზე ვარსებობთ და დიდი ცვლილებები ტუალეტებს არ შეეხება, იქ ბევრს ვერაფერს შეცვლი... (ჩაიქირქილებს) გაუჩნდა ახლა ჩემსას სასლუკუნო... (მშვიდად ჯდება სავარძელში)
გრიშა
რაღა ახლა ჩაჯექით სავარ ძელში? სკამზე ვერ დაჯდებით?!
ნინა 
უყურე შენ! კიდევ ხმას იღებს? მოათრია ეს სავარძელი და რატომ ჩაჯექიო! თუ არ ჩავჯექით რა ჯანდაბად გვინდა! ააა, რადგან ვგლოვობთ თურმე სავარძელში არ შეიძლება ჩაჯდომა?! სკამებზე უნდა ჩამოვსხდეთ?! (ირონიულად იცინის) პანაშვიდი მომიწყვეს აქ.
გრიშა
დიახაც პანაშვიდია აბა რაა, ამხელა „ობიექტი“ გარდაიცვალა, თქვენ ეტყობა რაღაც ვერ ხვდებით.
ნინა 
ძალიან კარგადაც ვხვდები და სწორედაც იმიტომ ჩავჯექი ამ სავარძელში რომ მოხერხებულად ვიგლოვო!

                                                                         გრიშა

(გაკვირვებული) ეს ქალი გადამრევს, დისიდენტი მყოლია ოჯახში. 
(გადის გვერდზე, ცოტა მოშორებით ჩერდება. თავისთვის) ნეტა მე რას მიზამენ! რა მელის? ვინ ვარ ახლა მე? ვისი ორეული ვარ? ცოცხალი ვარ? თუ მიცვალებული ვარ? იქნებ უნდა გავქრე საერთოდ?  „ყოფნა არ ყოფნა საკითხავი აი ეს არის.“ როდისმე წარმოვიდგენდი, რომ მე, ტუალეტების თასის პრაფესორი და დანიის პრინცი, ერთი და იგივე გასაჭირში აღმოვჩნდებოდით? ძალიან ბევრი იციო! იმ დანიის პრინცს, მამა დაეხმარა როგორ მოქცეულიყო, მე კი სად მივაკითხო მამაჩემ ზაქარიას? არა და სიკვდილი ნამდვილად არ მინდა და არც სხვისი სახელით სიცოცხლე აღარ შემიძლია. გრიშობა მინდა, გრიშობაა, ბინით, მანქანით, ხიზილალით. მთელი სიცოცხლე თავაუღებლად ვშრომობ! დიპლომი დავმარხე და უნიტაზებში ჩავრგე თავი... რა არ მეკუთვნის? (უყურებს სავარძელს) სულ შენი ბრალია.. (მიდის წიხლს ჩასცხებს, მერე ჩაჯდება, შალითას არ მოხსნის, მერე შალითას მოდღლიზავს, ისევ ჩაჯდება და არაფერს არ გრძნობს, წამოდგება, ათვალიერებს) რაღაც დაემართა, აღარ მოქმედებს თუ რა ხდება? ძალა დაკარგა? (ფრთხილად ჩაეშვება სავაძელში და ამ დროს ზემოდან გაისმის გრიშას ხმა მისტიურად)

გრიშას მისტიური ხმა

 „თქვენ რამდენადაც მისი ორეული ბრძანდებით თქვენც  ასევე უნდა დატოვოთ ეს სამყარო. აირჩიეთ ან სამუდამო პატიმრობა ან... ან უნდა... უნდა გაქრეთ... არჩევანი თქვენზეა. ოჯახზე ჩვენ ვიზრუნებთ. მანქანა გაქვთ, ბინა გარანტირებულია, ბავშვების განათლება კერძო სკოლაში, 10 წლიანი ვიზა უცხო ქვეყანაში. მიწის ნაკვეთი მარსზე. ამასაც გპირდებით. ახლა ველოდებით თქვენ პასუხს! არჩევანი თქვენზეა გიმეორებთ! ან სამუდამო პატიმრობა და სირცხვილი, ან გაქრობა! 

გრიშა

(სავარძელში ჩამჯდარ გრიშას ისღა დარჩენია ხმამაღლა ამოიგმინოს) ოჰ ღმერთო! რა შევცოდე! 
ნინა

ახლაღა  გაახსენდა ღმერთი, მოდი საჭმელი ჭამე. ისედაც ვერ იყო სრულ ჭკუაზე და ახლა მთლად შეიშალა.  „ობიექტის“ სიკვდილმა სულ მოუღო ბოლო.

ლიზა
 განიცდის დედა.  ხუმრობაა საყდრენი გამოგვეცალა!

გრიშა
ჰოო, საყრდენი გამოგვეცალა. დაიქცევა ქვეყანა და ჩვენც ჩაგვიტანს. (ცოლს ჩაეხუტება)....

ლიზა
ჩემო საყვარელო, რისი გეშინია, ჩვენ ხომ არაფერი გვემუქრება? საზოგდოებას უნიტაზები ყოველთვის და ყველგან სჭირდება.
გრიშა
კი ნამდვილდ ასეა, მაგრამ ჩემო ლიზა, მაინც მეშინია. 
ნინა
კი, უნდა გეშინოდეს აბა რა. პირველი შენ მოგვარდებიან, და სულ შენი ტუალეტის თასებით დაიწყებენ ქვეყნის აღმშენებლობას. მორჩით ახლა ტვინის ჭყლეტას და საჭმელი ჭამეთ.
 
მეთერთმეტე სურათი
გრიშა
(გრიშა ოჯახი რომ გდაარჩინოს, თავის მოკვლას გადაწყვეტს) თავი უნდა მოვიკლა, გავინადგურო, მაგრამ როგორ? დრო ცოტა მაქვს. ეჰ! „მაგრამ დიდმა ბედისწერამ წამით მაჩუქა!“
უნდა გავქრე... ვიდრე მოვლენ ჩემი ანგელოზი და მისი კრუელა. ბავშვები? ღმერთო ბავშვებს ეს როგორ გავუკეთო? ბავშვები სკოლიდან ორ დღიან ექსკურსიაზე არიან. როცა ჩამოვლენ უკვე მე აღარ ვიქნები... ოოო!!! შვილებო მაპატიეთ თქვენთვის გავაკეთე ეს ყველაფერი და მერე მე ვინ მკითხა ისე დამამხეს თავზე ეს დაწყევლილი ორეულობა... (ამ სიტყვების შემდეგ ყველაფერს აჩქარებული ფილმის ტემპში აკეთებს, ლაპარაკიც აჩქარებულია და ფიზიკური მოქმედებაც. მუნჯი ფილმების მაგალითით)
ამ დანით ვენებს გადავიჭრი და მორჩა (დაავლებს დანას ხელს მიიდებს მაჯაზე, აუსვავს და დაუსვავს ჰაერში) არა ეს არ შეიძლება, უამრავი სისხლი დახვდება ჩემს გვირილას და ცუდად გახდება. სამუდამო ტრამვას მიიღებს. (დააბრუნებს დანას თავის ადგილას)
ოოო!!! ამ ტაბლეტებს მთლიანად გაავყლაპავ და ტკბილად დავიძინებ, ვეც ვერაფერს გავიგებ და სისხლიც არ იქნება. (აიღებს ფლაკონს და ხელის გულზე დაიყრის ტაბლეტებს, ის ის არის პირთან მიიტანს რომ გადაყლაპოს და შეჩერდება) ეს კრუელას წამალია, მომკლავს ეს რომ დაუხარჯო, უკვე მკვდარი ვიქნები მართალია, მაგრამ მაგის ლანძღვა იქ ჩამესმება და ჩემი გვირილაც, ორმაგად გამწარდება...
(კედლიდან მამაპაპის დროინდელ ხანჯალს ჩამოხსნის. ეს ერთად ერთი მზითვია, რაც ჩასიძებულ გრიშას მოჰყვა) მოიმარჯვებს რაინდივით, მოიქნევს სხვადასხვა მიმართულებით და ისევ მოწიწებით, ნელა კედელზე დაკიდებს) ეს რამ მაფიქრებინა? ამით ხომ ჩვენი ოჯახის წარსულს შევურაცყობ. ჩემი მამაპაპები თვითმკვლელობას არ მაპატიებენ... 
(ისევ აჩქარდება მოქმედება, თავზე ცელოფანს ჩამოიცვავს რომ თავი გაიგუდოს) 
არა არა არა. ეს ჩემი გვირილას საყვარელი პარკია როგორ შეიძლება. 
(დადებს პარკს თავის ადგილას. აიღებს წყლით სავსე ვედროს, ჩაყოფს შიგ თავს ითვლის ათამდე და უცებ ამოყოფს სველ თავს. გარშემო ყველაფერი მოიწუწება. მერე ასე მოწუწული ფანჯრის რაფაზე დადგება რომ გადახტეს. შემოტრიალდება სასოწაკვეთილი)
მეორე სართულზე ვართ, არ მოვკვდები, ფეხებს დავიმტვრევ და მთელი სიცოცხლე კრუელას მოსავლელი გავხდები. ამას ვერ ვუზამ ჩემს საყვარელ სიდედრს. 
(ჩამოჯდება რაფაზე ზემოთ აიხედავს და ღმერთს შეჰღაღადებს) ღმერთო მიშველე თუ ხარ?! ბოდიში მჯერა რომ ხარ! 
(და ამ დროს დააფიქსირებს ჭერზე ბაწრით ჩამოკიდებულ ცოცხალი ყვავილების დიდ ქოთანს) მადლობა ღმერთო! მიგიხვდი... ვიცი, ვიცი, რაც უნდა ვქნა!!! 
(აქედან აჩქარებული მოქმედება პირიქით შენელებულ, გაწელილზე გადავა. ჯერ ჭერზე დაკიდებულ მცენარეს ჩამოხსნის, კომოდზე დადებს. შეამჩნევს რომ მშრალია და წყალს დაასხავს. მერე მცენარის კალათა რაზეც იყო დაკიდებული, იმ თოკს მოისინჯავს, კისერზე მოირგებს, კმაყოფილია, მოიხსნის, მერე სავარძელს დაიდგავს კაუჭის ქვეშ, ავა ზედ. ერთი ფეხი სავარძლის დასაჯდომ ადგილას აქვს, მეორე  სავარძლის ზურგზე, თავს გაყოფს თოკში რაზეც მცენარე ეკიდა. დაკოჩავს სავარძელს და რომ უნდა წააქციოს... ამ დროს გაისმის ტელეფონის ზარი. გაშეშდება. არ იცის უპასუხოს თუ არა? მერე, სავარძელს გააწონასწორებს და ტელეფონს პასუხობს)
 					გრიშა
დიახ, დიახ, გრიშა ვარ. გისმენთ. ყურადღებით გისმენთ. (გასწორდება, გაიჭიმება მაგრამ ისევ იმ მდგომარეობაშია) დამსახურება?! ერთგული შრომა?! მადლობა, უდიდესი მადლობა, ამდენ ქებას არ ვიმსახურებ. მე მხოლოდ თქვენს დავალებებს ვასრულებდი, მონდომებით. ოოო! დიდი მადლობა, დაჯერება მიჭირს. დამაჯილდოვოთ? მე დამაჯილდოვოთ? რააა?! უნიტაზების საკუთარი მაღაზია მექნება? ღმერთო ჩემო ამას სიზმარშიც ვერ წარმოვიდგენდი! მადლობა, მადლობა! (გრიშა სიხარულის ექსტაზშია, ლამის ჭერზე აფრინდეს, გაიჭიმება) დიახ... დიახ.. გისმენთ, ყურადღებით გისმენთ. რა ბრძანეთ? (პაუზა) ახალი დავალება უნდა მომცეთ? ხვალ გამოვცხადდე დილის 8 საათზე თქვენთან ოფისში? ოფისში... (გრიშა ჩაიფუშება ნელ ნელა, ისევ დაპატარავდება. დიდიდიდიახ, დიდიდიახ, გგგგგგამოვცხადდები. ახალი დავალების მისაღღღღებათ... მმმმმმმესმის მესმის. მშვიდობთ, ხვლამდე. (გათიშავს ტელეფონს. გაშეშებული დგას ერთი ფეხით სავარძლის ბალიშზე, მეორე სავარძლის ზურგზე.  ყელზე თოკი აქვს შემოჭერილი. (ხანგრძლივი პაუზა, შემდეგ ფეხს კრავს სავარძელს და რა თქმა უნდა მცენარის დასაკიდი კაუჭი სიმძიმეს ვერ გაუძლებს ჩამოვარდება და გრიშა ძირს დაეხეთქება დიდი ხმით. სავარძელიც ზედ დაეცემა. შემოვარდებიან გულგახეთქილი ლიზა და ნინა)
ლიზა
გრიშა! ჩემო გრიშა! რა დაგემართა? გაახილე თვალები. რა მოგივიდა? ღმერთო მიშველეეეეე. სასწრაფოს გამოუძახე დედა, სასწრაფოს, მგონი დავიღუპეთ. ეს სავარძელი ამაწევიე... გრიშა არ წახვიდე! არ დამტოვო! გაახილე თვალები, გრიშა...
ნინა
(სავარძელს ნელა წამოდგავს, თავის ადგილზე დააბრუნებს, გაასწორებს, დაიკუზება გრიშას თვალს თითებით თვალს გაუხელს, ჩახედავს, პულსს გაუსინჯავს) 
სასწრაფო არა ის კიდევ. ახია მაგაზე. ასჯერ ვუთხარი რომ ეს მორყეყლი, დაჟანგული კაუჭი და თოკი, გამოეცვალა! ასჯერ! ქოთანი ჩამოვარდება მეთქი, აბა სად ეცალა პრაფესორს? ჰოდა მოხვდა კიდეც უტვინო თავში. ახლა სხვა გზა არ ექნება, კაუჭიც უნდა გამოცვალოს და ახალი თოკიც ჩამოკიდოს. წადი ცივი ტილო მოუტანე, ყინულები. სხვა არაფერი უნდა. საწყალი მცენარე. სად არის? (იატაკს ათვალიერებს დაინახავს რომ ქოთანი კომოდზე დევს უვნებლად) ეს ამხელა ქოთანი როგორ ჩამოვარდა და ასე კოხტად როგორ დაეცა ამ კომოდზე?! ღმერთო შენი სახელის ჭირიმე! (გადაიწერს პირჯვარს) მთავარია გადარჩა. ოხ! ხომ არ ვაცოცხლებდი, ამას რომ რამე მოსვლოდა! რაც მთავარია, სიძეს თავში მოხვდა! (ჩაფიქრდება) არა მაინც მერე აქ როგორ გაჩნდა? საოცარი ამბავია, გაგიჟება შეიძლება...  (ლიზა შემოდის, ყინულებით ხელში და თავზე ადებს იატაკზე უგონოდ გაშხლართულ გრიშას. ნინა გაშტერებული, დაეჭვებული, უყურებს ხან ყვავილების ქოთანს, ხან გრიშას. შუქი გადის)

